
Naxçıvan Şəhər Nəqliyyat İdarəsinə 
yeni avtobuslar verilib

 � Muxtar 
respublikada müasir 
avtobusların alınaraq xəttə 
buraxılması və tələbata 
uyğun hərəkət qrafikinin 
seçilməsi sərnişindaşıma 
xidmətinin səviyyəsini xeyli 
artırıb. 

İyulun 12-də Naxçıvan 
Şəhər Nəqliyyat İdarəsinə 5 yeni 
avtobus təqdim olunub.

Naxçıvan Muxtar Respub-
likası Ali Məclisinin mətbuat 
xidmətindən AZƏRTAC-a bildi-
rilib ki, Naxçıvan Muxtar Res-
publikası Ali Məclisinin sədri 
Vasif Talıbov bu münasibətlə 
keçirilən tədbirdə iştirak edib.

Naxçıvan Muxtar Res-
publikasının nəqliyyat naziri 
Mirsənani Seyidov çıxış edərək 
deyib ki, muxtar respublikada 
nəqliyyatın inkişafı sahəsində 
kompleks tədbirlər görülür. 
Sərnişindaşıma ilə məşğul olan 
avtobusların hərəkət qrafikinə 
nəzarət olunur, şəhərdaxili və 
rayonlararası marşrutlar müasir 
avtobuslarla təmin olunur. 
Hazırda 6 avtobus Naxçı-
van-Bakı və Naxçıvan-İğdır 
istiqamətində, 56 avtobus isə 
Naxçıvan şəhərində 8 marşrut 
xətti üzrə fəaliyyət göstərir. 
Yeni alınan avtobuslar Naxçı-
van şəhərində sərnişindaşıma 
xidmətinin səviyyəsini daha da 
artıracaqdır. Mirsənani Seyidov 
nəqliyyatın inkişafına göstərdiyi 
qayğıya görə Ali Məclisin 
sədrinə minnətdarlıq edib.

Naxçıvan Muxtar Respub-
likası Ali Məclisinin sədri Vasif 
Talıbov çıxış edərək deyib: 
Muxtar respublikada bütün 
sahələrdə inkişaf və tərəqqi 
vardır. Bu inkişaf və tərəqqi 
insanların rahat yaşayışına 
və rifahına xidmət edir. Yeni 
avtobusların alınıb istifadəyə 
verilməsi də əhalinin rahat 
hərəkətinin təmin olunması-
na, eləcə də sərnişindaşıma 

xidmətinin nümunəvi təşkilinə 
hesablanmışdır. 

Ali Məclisin sədri deyib: 
Ordubad Dəmiryol Stansiyası-
nın istifadəyə verilməsi, yeni 
sərnişin qatarlarının alınıb 
gətirilməsi və bu gün müasir 
avtobusların təqdim olunması 
muxtar respublikada nəqliyyatın 
inkişafı sahəsində görülən 
işlərin davamıdır. Cəmiyyətin 
bütün təbəqələri nəqliyyat 
sahəsindən istifadə edir. Ona 
görə də nəqliyyat sistemi və 
bu sahə üzrə göstərilən xidmət 
nümunəvi təşkil olunmalı, 
nəqliyyat vasitələri müasir 
tələblərə cavab verməlidir. 
Həyata keçirilən tədbirlərin 
nəticəsidir ki, muxtar respubli-
kanın bütün yaşayış məntəqələri 
marşrutlarla təmin olunub. Ha-
zırda muxtar respublikada 139 
marşrut xəttində 400-ə yaxın av-
tobusla sərnişindaşıma xidməti 
həyata keçirilir. Bütün bunlar 
da əhalinin rahat və təhlükəsiz 

hərəkətinin təmin olunmasına, 
istehsal etdikləri məhsulları 
vaxtında bazara çıxarmalarına 
imkan verir. 

Ali Məclisin sədri deyib: 
Nəqliyyatın inkişafı günün 
tələbidir. Muxtar respubli-
kada da nəqliyyat sisteminin 
müasirləşdirilməsi qarşıda duran 
əsas vəzifədir. “Naxçıvan Mux-
tar Respublikasının 2014-2018-
ci illərdə sosial-iqtisadi inkişafı 
Dövlət Proqramı”na uyğun ola-
raq bu sahədə ardıcıl tədbirlər 
görülür, marşrut xətlərində 
fəaliyyət göstərən avtobuslar 
yenilənir. Bu gün təqdim olunan 
avtobuslar da muxtar respub-
likanın vəsaiti hesabına alınıb 
gətirilib. Yeni avtobusların 
alınması hesabına həm də yeni 
iş yerləri açılıb. Ona görə də 
avtobuslardan səmərəli və uzun 
müddət istifadə olunmalı, onlar 
qorunmalı, əhaliyə nümunəvi 
xidmət göstərilməlidir.

Ali Məclisin sədri avtobus-
ların xəttə buraxılması və yeni iş 
yerlərinin açılması münasibətilə 
kollektivi və sürücüləri təbrik 
edib. 

Sonra Ali Məclisin sədri 
açarları sürücülərə təqdim edib 
və avtobuslara baxıb. 

Məlumat verilib ki, yeni 
alınan “KİNG-LONG XMQ 
52” markalı 5 avtobusun hər biri 
22-si oturacaq, 20-si ayaqüstü 
olmaqla 42 sərnişin yerlikdir. 
Şəhərdaxili yollarda hərəkət 
üçün xüsusi dizayn olunan  
avtobuslar mexaniki sürət 
qutusu ilə təchiz edilib. Dizel 
yanacağı ilə işləyən avtobusların 
mühərriki AVRO 4 standartına 
uyğundur. Avtobusların geniş 
salonunda sərnişinlərin rahatlığı 
nəzərə alınıb, havalandırma 
yeri və 9 siyirməli şüşə, eləcə 
də 2 elektron məlumat tablosu 
quraşdırılıb. 

Azərbaycan Respublikası Nazirlər Kabinetinin qərarı
№ 292                                                                                                                                  Bakı şəhəri, 12 iyul 2018-ci il
“Azərbaycan Respublikası Nəqliyyat, 

Rabitə və Yüksək Texnologiyalar Na-
zirliyinin strukturuna daxil olmayan 
tabeliyindəki qurumların Siyahısı”nın 
təsdiq edilməsi və Azərbaycan Res-
publikası Nazirlər Kabinetinin bəzi 
qərarlarının ləğv edilməsi haqqında

“Azərbaycan Respublikasında 
nəqliyyat, rabitə və yüksək texnologiyalar 
sahəsində idarəetmənin təkmilləşdirilməsi 
ilə bağlı bəzi tədbirlər haqqında” 
Azərbaycan Respublikası Prezidentinin 
2018-ci il 12 yanvar tarixli 1785 nömrəli 
Fərmanının 11.3-cü bəndinin icrasını təmin 
etmək məqsədi ilə Azərbaycan Respublika-
sının Nazirlər Kabineti QƏRARA ALIR: 

1. “Azərbaycan Respublikası Nəqliyyat, 
Rabitə və Yüksək Texnologiyalar Nazirliyi-
nin strukturuna daxil olmayan tabeliyindəki 
qurumların Siyahısı” təsdiq edilsin (əlavə 
olunur).

2. Azərbaycan Respublikası Nazirlər 

Kabinetinin aşağıdakı qərarları ləğv edilsin:
2.1. “Azərbaycan Respublikası Rabitə 

və Yüksək Texnologiyalar Nazirliyinin 
strukturuna daxil olmayan tabeliyindəki 
qurumların Siyahısı”nın təsdiq edilməsi 
haqqında” Azərbaycan Respublikası 
Nazirlər Kabinetinin 2011-ci il 2 may tarixli 
66 nömrəli qərarı (Azərbaycan Respublika-
sının Qanunvericilik Toplusu, 2011, № 5, 
maddə 440; 2014, № 12, maddə 1680; 2018, 
№ 1, maddə 123);

2.2. “Azərbaycan Respublikası 
Nəqliyyat Nazirliyinin strukturuna da-
xil olmayan tabeliyindəki qurumların 
Siyahısı”nın təsdiq edilməsi haqqında” 
Azərbaycan Respublikası Nazirlər Ka-
binetinin 2012-ci il 12 yanvar tarixli 4 
nömrəli qərarı (Azərbaycan Respublikasının 
Qanunvericilik Toplusu, 2012, № 1, maddə 
28; 2015, № 6, maddə 785; 2016, № 2 (II 
kitab), maddə 368, № 4, maddə 783, № 6, 
maddə 1216);

2.3. “Azərbaycan Respublikası Dövlət 
Dəniz Administrasiyasının strukturuna 
daxil olmayan tabeliyindəki qurumların 
Siyahısı”nın təsdiq edilməsi haqqında” 
Azərbaycan Respublikası Nazirlər Kabine-
tinin 2013-cü il 4 aprel tarixli 58 nömrəli 
qərarı (Azərbaycan Respublikasının Qanun-
vericilik Toplusu, 2013, № 4, maddə 438; 
2014, № 5, maddə 588); 

2.4. “Azərbaycan Respublikası Dövlət 
Mülki Aviasiya Administrasiyasının struktu-
runa daxil olmayan tabeliyindəki qurumların 
Siyahısı”nın təsdiq edilməsi haqqında” 
Azərbaycan Respublikası Nazirlər Kabine-
tinin 2017-ci il 2 avqust tarixli 314 nömrəli 
qərarı (Azərbaycan Respublikasının Qanun-
vericilik Toplusu, 2017, № 8, maddə 1604).

Novruz MƏMMƏDOV  
Azərbaycan Respublikasının 

Baş naziri

Qeyd: Qərara edilmiş əlavələrin tam mətni ilə  www.cabmin.gov.az və  
www.xalqqazeti.com  saytlarında tanış  ola bilərsiniz.

Azərbaycanın xarici işlər və müdafiə nazirləri 
ABŞ-dan olan həmkarları ilə görüşüblər

 � İyulun 12-də NATO-nun 
Brüsseldə keçirilən Zirvə toplantısı 
çərçivəsində Azərbaycanın xarici 
işlər naziri Elmar Məmmədyarov və 
müdafiə naziri Zakir Həsənov Amerika 
Birləşmiş Ştatlarının dövlət katibi 
Mayk Pompeo və müdafiə naziri Ceyms 
Mattis ilə görüşüblər. 

Xarici İşlər Nazirliyinin mətbuat 
xidmətindən AZƏRTAC-a bildiriblər ki, 
görüşdə ABŞ dövlət katibinin Avropa və 
Avrasiya məsələləri üzrə köməkçisi Uess 
Mitçel, Milli Təhlükəsizlik Şurasında baş 
direktor Fiona Hill, Azərbaycanın ABŞ-dakı 
səfiri Elin Süleymanov və NATO yanında 
nümayəndəliyinin başçısı vəzifəsini icra 
edən Qaya Məmmədov iştirak ediblər.

Tərəflər Azərbaycan və ABŞ arasında 
tərəfdaşlığın səviyyəsindən məmnunluq 
ifadə ediblər. Nazir Elmar Məmmədyarov 
NATO-nun Brüssel Sammitinin Yekun 
Kommunikesində Azərbaycanın ərazi bütöv-
lüyü və suverenliyinə təkrar ifadə olunan 
dəstəyin vacibliyini diqqətə çatdırıb.

Söhbət əsnasında regional məsələlərə 
dair fikir mübadiləsi aparılıb və ABŞ tərəfi 
NATO-nun Əfqanıstanda Qətiyyətli Dəstək 

missiyasına və terrorizmə qarşı mübarizədə 
göstərdiyi dəstəyə görə Azərbaycana 
təşəkkür edib.

Elmar Məmmədyarov həmkarına 
iyulun 11-də ATƏT-in Minsk qrupunun 
həmsədrlərinin iştirakı ilə Brüsseldə 
Ermənistan xarici işlər naziri ilə keçirdiyi 

görüş barədə məlumat verib.   
Xarici işlər naziri Elmar Məmmədyarov 

və müdafiə naziri Zakir Həsənov ABŞ-dan 
olan həmkarlarını Azərbaycana səfərə dəvət 
ediblər və onlar dəvəti məmnuniyyətlə qəbul 
ediblər.

Brüsseldə Ermənistan-Azərbaycan münaqişəsinin 
həlli üzrə danışıqlar prosesi müzakirə olunub
 � İyulun 11-də Brüsseldə 

Azərbaycanın xarici işlər naziri Elmar 
Məmmədyarovun və Ermənistanın 
xarici işlər naziri Zöhrab 
Mnatsakanyanın ATƏT-in Minsk 
qrupunun həmsədrlərinin (İqor Popov 
- Rusiya, Stefan Viskonti - Fransa və 
Əndrü Sxofer - ABŞ) vasitəçiliyi ilə ilk 
görüşü keçirilib. 

Görüşdə ATƏT-in fəaliyyətdə olan 
sədrinin şəxsi nümayəndəsi Anji Kaspşik də 
iştirak edib. Görüş 4 saata yaxın müddətdə 
davam edib. Bundan əvvəl xarici işlər naziri 
Elmar Məmmədyarov ilə həmsədrlər arasın-
da ayrıca görüş keçirilib. 

Xarici İşlər Nazirliyinin mətbuat 
xidmətinin rəhbəri Hikmət Hacıyev 
AZƏRTAC-a bildirib ki, görüş əsnasında 
Ermənistan-Azərbaycan münaqişəsinin 

həlli üzrə danışıqlar prosesi ətraflı 
müzakirə olunub və mövcud danışıqlar 
formatının davam etdirilməsi qeyd edilib. 
Həmçinin danışıqlar prosesinin irəli 

aparılması üçün növbəti addımlara və 
həmsədrlərinin fəaliyyət planlarına dair 
fikir mübadiləsi aparılıb. 

Gəncədə qanlı cinayəti törədənlərdən 9 nəfər tutularaq barələrində  
məhkəmənin hökmü ilə həbs qətimkan tədbiri seçilib 

 � İyulun 12-də Azərbaycan Respublikasının baş prokuroru, I dərəcəli 
dövlət ədliyyə müşaviri Zakir Qaralov, daxili işlər naziri, general-polkovnik 
Ramil Usubov və Dövlət Təhlükəsizliyi Xidmətinin rəisi, general-leytenant 
Mədət Quliyev Gəncəyə gedərək, orada baş vermiş məlum hadisələrlə əlaqədar 
yaradılmış istintaq-əməliyyat qrupunun rəhbərliyi və üzvləri ilə geniş müşavirə 
keçirib, görülən işlər barədə hesabatlarını dinləyiblər. 

Baş Prokurorluğun, Daxili İşlər Nazir-
liyinin və Dövlət Təhlükəsizliyi Xidmətinin 
mətbuat xidmətlərinin AZƏRTAC-a daxil 
olan birgə məlumatında qeyd edilib ki, həmin 
qanlı cinayəti törədənlərdən 9 nəfərin tutularaq 
barələrində məhkəmənin hökmü ilə həbs 

qətimkan tədbiri seçildiyi məruzə olunub. 
Dövlət qurumlarının rəhbərləri cinayətin 

digər iştirakçılarının da tapılıb-tutulması üçün 
istintaq hərəkətlərinin intensivliyinin artırılması, 
əməliyyat-axtarış tədbirlərinin gücləndirilməsi 
ilə bağlı əlavə tapşırıqlar veriblər. 

Müşavirədən sonra baş prokuror Zakir 
Qaralov, daxili işlər naziri Ramil Usubov 
və Dövlət Təhlükəsizliyi Xidmətinin rəisi 
Mədət Quliyev iyulun 10-da radikal dini 
yönümlü şəxslərin Gəncədə asayişi kobud 
şəkildə pozmasının qarşısını alarkən şəhid 
olmuş polis polkovniki İlqar Balakişiyevin 
və polis polkovnik-leytenantı Səməd Ab-
basovun yas mərasimlərində iştirak ediblər. 
Onlar Azərbaycan Respublikası Prezidenti-
nin tapşırığına əsasən, polis əməkdaşlarının 
ailələrinə və yaxınlarına dövlətimizin 
başçısının başsağlığını çatdırıb, kədərlərinə 
şərik olublar.

Vergilər nazirinin Qəbələdə vətəndaşların 
qəbulu vaxtı iyulun 14-nə keçirilib

 � Vergilər naziri Mikayıl Cabbarovun iyul ayının 
13-də Qəbələ rayonunda keçirilməsi planlaşdırılan 
vətəndaşların qəbulu vaxtı iyul ayının 14-ə keçirilib.

Bu barədə  AZƏRTAC-a 
nazirliyin Media və Kommuni-
kasiya Mərkəzindən bildirilib.

Qeydiyyatdan keçmiş 

vətəndaşlardan xahiş olunur 
ki, qəbula gələrkən aidiyyəti 
məsələləri dolğun ifadə edən 
ərizə ilə müraciət etsinlər.

NATO-nun Zirvə toplantısının yekun kommunikesində 
növbəti dəfə Azərbaycanın ərazi bütövlüyü, 

müstəqilliyi və suverenliyinə dəstək ifadə olunub
 � NATO üzv dövlətləri Brüsseldə keçirilən Zirvə toplantısının 

yekununda qəbul etdikləri kommunikedə növbəti dəfə Azərbaycan 
Respublikasının ərazi bütövlüyü, müstəqilliyi və suverenliyinə və eləcə də 
Ermənistan-Azərbaycan münaqişəsinin bu prinsiplər əsasında həllinə dəstək 
ifadə ediblər. 

AZƏRTAC xəbər verir ki, Azərbaycanın 
Xarici İşlər Nazirliyi bununla bağlı bəyanat 
yayıb. 

Bəyanatda deyilir ki, Azərbaycan 
Respublikasının Prezidenti İlham Əliyev 
Brüsseldə NATO-nun Əfqanıstanda həyata 
keçirdiyi əməliyyata töhfə verən tərəfdaş 
ölkələrin dövlət və hökumət başçılarının və 
potensial əməliyyat tərəfdaşlarının iştirakı 
ilə Qətiyyətli Dəstək missiyası üzrə Şimali 

Atlantika Şurasının görüşündə iştirak edib. 
Dövlətimizin başçısı iclasda çıxış edib.  

Bəyanatda qeyd edilir ki, 2006-cı 
ildən başlayaraq NATO üzv dövlətləri 
Zirvə toplantılarının yekununda qəbul 
olunan bəyanatlarda Azərbaycan Respub-
likasının ərazi bütövlüyü, müstəqilliyi və 
suverenliyinə davamlı olaraq dəstəklərini 
ifadə edirlər.

Azərbaycan Respublikası Avropa 

İttifaqı və NATO üzv dövlətləri tərəfindən 
müvafiq olaraq Avropa İttifaqı-Azərbaycan 
Tərəfdaşlıq Prioritetləri Sənədi və 
NATO-nun Brüssel Zirvə toplantısının 
kommunikesində növbəti dəfə Azərbaycanın 
ərazi bütövlüyü, suverenliyinə, o cümlədən 
sərhədlərinin toxunulmazlığına hörmət və 
dəstəyin ifadə olunmasını təqdir edir.

Beynəlxalq hüququn norma və 
prinsipləri, Helsinki Yekun Aktı əsasında 
dövlətlərin suverenliyi, ərazi bütövlü-
yü və sərhədlərinin toxunulmazlığına 
hörmət edilməsi və dəstək beynəlxalq 
münasibətlərin əsasını təşkil edir, davamlı 
sülh və təhlükəsizliyi şərtləndirən vacib 
amildir. 

Müdafiə Sənayesi Nazirliyi ilə “Aeronautics” şirkəti arasında 
pilotsuz sistemlərin birgə istehsalına dair protokol imzalanıb

 � İyulun 11-də Azərbaycan Respublikasının Müdafiə Sənayesi 
Nazirliyi (MSN) ilə İsrailin “Aeronautics” şirkəti arasında yeni növ pilotsuz 
sistemlərin birgə istehsalının təşkilinə dair niyyət protokolu imzalanıb.

MSN-dən AZƏRTAC-a bildiriblər ki, 
protokol müdafiə sənayesi nazirinin müavini 
Yəhya Musayevin “Aeronautics” şirkətinin 
Direktorlar Şurasının sədri Yedidia Yaarinin 
rəhbərlik etdiyi nümayəndə heyəti ilə görüşü 
çərçivəsində imzalanıb.

Yəhya Musayev nümayəndə heyətinin 
rəhbəri Yedidia Yaarini “Aeronautics” 
şirkətinin Direktorlar Şurasının sədri 
vəzifəsinə təyin olunması münasibətilə 
təbrik edib, ona fəaliyyətində uğurlar arzu-
layıb.

Nazir müavini MSN-in fəaliyyəti barədə 
nümayəndə heyətinə məlumat verib.

Görüşdə Müdafiə Sənayesi Nazir-
liyi ilə “Aeronautics” şirkəti arasında 
birgə həyata keçirilən layihə əsasında 
Azərbaycanda müxtəlif pilotsuz uçuş aparat-
larının istehsalı üzrə ixtisaslaşmış “AZAD 
Systems” müştərək müəssisəsinin uğurlu 
fəaliyyətindən danışılıb.

Gəncə hadisələri ilə əlaqədar yaradılmış istintaq-əməliyyat 
qrupunun rəhbərliyi və üzvləri ilə geniş müşavirə keçirilib

Monteneqronun Prezidenti 
zati-aliləri cənab Milo Cukanoviçə

Hörmətli cənab Prezident!
Ölkənizin milli bayramı münasibətilə Sizə və bütün xalqınıza 

öz adımdan və Azərbaycan xalqı adından ən səmimi təbriklərimi 
yetirirəm.

İnanıram ki, Azərbaycan ilə Monteneqro arasındakı dostluq 
əlaqələri, qarşılıqlı maraq doğuran əməkdaşlığımız xalqlarımızın 
mənafelərinə uyğun olaraq bundan sonra da inkişaf edəcək və 
genişlənəcəkdir.

Belə bir xoş gündə Sizə möhkəm cansağlığı, işlərinizdə uğur-
lar, dost Monteneqro xalqına daim sülh və firavanlıq arzulayıram.

Hörmətlə,

İlham ƏLİYEV 
Azərbaycan Respublikasının Prezidenti

Bakı şəhəri, 10 iyul 2018-ci il


